
7

E due che pe compagne ëan stæte offerte

A-i duî eroi pe l’amorosa lotta

Ean çernûe fra e ciù belle e fra e ciù asperte:

Uña a l’ëa spippa, e l’atra a l’ëa grassotta:

Manee quella a l’aveiva sccette e averte,

Questa a l’aveiva comme uña bigotta

Aia ciù misteriosa e vereconda:

Idia a l’ëa a nomme a primma, Uaine a segonda.


8

De gûsto, comme ô l’ëan de natûrale,

Fra lô diverso, Idia a piggiava allôa

Quella prostituzion, comme un geniale

Passatenìpo e scimpatica demôa:

Eppù l’ëa tanto a lezze nazionale

Severa co-a pietosa o a traditôa,

Che poiva ô dûbbio o l’anscietæ d’ûn guao

Mescciâghe con ô dôçe ûn pö d’amao.


9

Uaine a-ô contraio a so prostituzion

A no a piggiava pe demôa, pe ûn scherso;

Ma pe uña lezze sacra da nazion,

Segondo a quæ a no poiva fâ diverso

Pe no mancâ a ûn doveî de religion,

E no dâ conto a-ô Çê do tempo perso:

Ma pû lê ascì a trovava in ûn dovei

Imposto e coscì grave ô so piaxeî.


10

In quello caxo ëan scimili a ûn fìggiêu

In çerto senso tûtte due, che a toa

Fâlo mangiâ co-e boñe no se pêu:

Ma quando a so despeto zù pe-a goa

Ghe fan andâ ô panchêutto a moæ o a sêu

Con imboccâlo, a poco a poco allôa

Lê ô s’arrende, e se ô colla in santa paxe,

Perchè ô sente a l’assazzo, ch’ô ghe piaxe.

